
Premavatikrita Shri Hari Stuti

ప్రేమవతీకృతా  శ్రీహరిస్తుతిః

నిగమాగమగీతదివ్యకీర్తే  కరుణాద్యాఖిలసద్గుణైకధామన్   ।
ధృతమానుషనాటనే కృపాలో త్వయి నిత్యం మనసో గతిర్మమాస్తు ॥ ౧॥
వరవక్త్రవితర్జితాబ్జశోభే    శుభనాసాపరిభూతకీరచఞ్చౌ ।
సహచన్ద్రకపుణ్డ్రశోభిభాలే   త్వయి నిత్యం మనసో గతిర్మమాస్తు ॥౨॥
అమితాత్మహితార్థమత్ర  నాథ కరుణావిష్కృతనైజదివ్యమూర్తే  ।
అవితర్క్యమనోహరస్వరూపే త్వయి నిత్యం మనసో గతిర్మమాస్తు ॥ ౩॥
నిజభక్తమదాదిశత్రుహారిన్  నిజభక్తాఖిలకష్టనాశకారిన్  ।
నిగమాగమశాస్త్రసారవక్తస్త్వయి   నిత్యం మనసో గతిర్మమాస్తు ॥ ౪॥
శరణాగతరక్ష యత్కథాయాః శ్రవణం  చ స్మరణం యదీయమూర్తేః ।
ప్రపునాతి  జనాన్ ద్రుతం  సుపాపాస్త్వయి నిత్యం మనసో గతిర్మమాస్తు ॥ ౫॥
హరికృష్ణ హరే ప్రభో  పరాత్మన్నితి నామాని జపఞ్జనోఽపి  నీచః ।
వరవర్ణతమో  భవేచ్చ యస్య త్వయి నిత్యం మనసో గతిర్మమాస్తు ॥౬॥
అపి వర్ణివరాత్మనాథ  సర్వగుణధామన్ పురుషోత్తమ స్వతన్త్ర ।
వయునాదివరైశ్వరామ్బురాశే  త్వయి నిత్యం మనసో గతిర్మమాస్తు ॥ ౭॥
న హి యస్య పరః కదాపి కశ్చిత్ ప్రభవేత్  కః కుత ఏవ తేన తుల్యః ।
ఇతి కల్పనశక్త్యమేయశక్తే త్వయి నిత్యం మనసో గతిర్మమాస్తు ॥౮॥
ఇతి శ్రీస్వామినారాయణబాపాచరిత్రామృతసాగరే   ప్రథమప్రవాహే   ।
ఏకపఞ్చాశత్తమే తరఙ్గే ప్రేమవతీకృతా  శ్రీహరిస్తుతిః  సమ్పూర్ణా ।

